UMUMIY O‘RTA TA’LIM MAKTABLARINING ONA TILI VA ADABIYOT FANI O‘QITUVCHILARI O‘RTASIDA “NUTQIMIZDA SO‘ZLAR JILOSI” MAVZUSIDA IJODIY VIDЕOROLIKLAR TANLOVINI O‘TKAZISH TARTIBI TO‘G‘RISIDA

NIZOM

1-bob. Umumiy qoidalar

1. Mazkur Nizom O‘zbekiston Respublikasi Xalq ta’limi tizimidagi umumta’lim maktablarining ona tili va adabiyot fani o‘qituvchilari o‘rtasida “Nutqimizda so‘zlar jilosi” mavzusida ijodiy videoroliklar tanlovini (bundan keyingi o‘rinlarda Tanlov deb yuritiladi) o‘tkazish tartibini belgilaydi.

2. Tanlov O‘zbekiston Respublikasi Prezidentining “O‘zbek tilining davlat tili sifatidagi nufuzi va mavqeini tubdan oshirish chora-tadbirlari to‘g‘risida” 2019 yil 21 oktabrdagi PF-5850-son Farmonida belgilangan vazifalar ijrosini ta’minlash maqsadida tashkil etiladi.

3. Tanlov ishtirokchilarini saralash va g‘oliblarni aniqlash tashkilotchilar tomonidan shakllantirilgan Hakamlar hay’ati ishtirokida amalga oshiriladi.

4. Tanlov O‘zbekiston Respublikasi Xalq ta’limi vazirligi va Respublika iste’dodli yoshlarni qo‘llab-quvvatlash “Ulug‘bek” jamg‘armasi hamkorligida o‘tkaziladi.

5. Tanlov g‘oliblarining taqdirlashini moliyalashtirish bilan bog‘liq masalalar Respublika iste’dodli yoshlarni qo‘llab-quvvatlash “Ulug‘bek” jamg‘armasi tomonidan amalga oshiriladi.

6. Xalq ta’limi vazirligining www.uzedu.uz rasmiy sayti orqali tanlov natijalari e’lon qilinadi.

2-bob. Tanlovning maqsad va vazifalari

7. Tanlovning maqsad va vazifalari quyidagilardan iborat:

Xalq ta’limi tizimidagi umumiy o‘rta ta’lim muassasalarida faoliyat olib borayotgan ona tili va adabiyot fani o‘qituvchilarining adabiyot fanini o‘qitishda o‘quvchilarni adabiyot faniga va badiiy, mumtoz adabiyotlarni o‘qishga bo‘lgan qiziqishlarini oshirishga qaratilgan ijodiy ishlarini qo‘llab-quvvatlash;

adabiyot fanini o‘qitishni takomillashtirish orqali kitobxonlikni targ‘ib qilish va kitob mutolaasini shakllantirish;

o‘zbek tilini asrab-avaylash, nutq sofligi va so‘z boyligini oshirish uslublarini kengaytirish;

umumta’lim maktablarida adabiyot fani o‘qitilishining samarali metodlari orqali o‘quvchilarda notiqlik san’atini rivojlantirish;

adabiyot fanini o‘qitishning zamonaviy metodlari orqali badiiy adabiyotning inson hayotida tutgan o‘rni va ahamiyatini umumiy o‘rta ta’lim muassasalari hamda keng jamoatchilik orasida yanada ommalashtirish.

3-bob. Tanlovni o‘tkazish muddati va bosqichlari

8. Tanlov 2020 yilning 1 noyabridan 1 dekabriga qadar o‘tkaziladi.

9. Tanlov quyidagi bosqichlarda o‘tkaziladi:

1-bosqich: Ijodiy ishlarni qabul qilish – 2020 yilning 1 noyabridan

20 noyabriga qadar;

2-bosqich: Ijodiy ishlarni ekspertlar guruhi tomonidan ko‘rib chiqish va har bir hududdan eng yaxshi bittadan ijodiy ishlarni aniqlash – 2020 yilning 20 noyabridan 30 noyabrgacha;

3-bosqich: G‘oliblarni e’lon qilish (har bir hududdan 1 nafardan g‘olib) – 2020 yilning 1 dekabr kuni.

4-bob. Tanlovda ishtirok etish tartibi

10. Tanlovda O‘zbekiston Respublikasi Xalq ta’limi vazirligi tizimida faoliyat ko‘rsatayotgan ona tili va adabiyot fani o‘qituvchilari ixtiyoriy ravishda ishtirok etishlari mumkin.

Tanlov ishtirokchilari Xalq ta’limi vazirligining telegram ijtimoiy tarmog‘idagi 5tashabbus_uyimizda sahifasiga a’zo bo‘lishlari lozim.

11. Ishtirokchilar tanlovga videoroliklarni ilova qilishlari zarur.

12. Tanlovga taqdim etiladigan ijodiy ish yakka tartibda bajarilgan bo‘lishi shart.

5-bob. Tanlov yo‘nalishi

13. Tanlovga o‘zbek mumtoz adabiyoti yo‘nalishi bo‘yicha ijodiy ishlar qabul qilinadi:

6-bob. Ijodiy ishlarga qo‘yiladigan talablar

14. Tanlangan mavzu bo‘yicha videorolik taqdim qilinishi shart. Videorolik quyidagi talablarga javob berishi kerak:

20 megabaytdan oshmagan, davomiyligi 5 daqiqa;

har qanday ixtiyoriy qurilmada olish mumkinligi;

tasvirga olishda alohida joyga ahamiyat berilishi;

taqdimotda o‘zbek adabiy tili me’yorlariga to‘liq rioya etilishi;

mavzuning amaliyot bilan bog‘langanligi, kreativlik, ishning uslubiy jihatdan o‘ziga xosligi;

o‘kituvchining so‘z qo‘llash mahorati, adibning o‘ziga xos xususiyatini ochib bera olishi;

o‘quvchilarning psixofiziologik xususiyatlari inobatga olinganligi, ularda tuyg‘u va tasavvur uyg‘ota olishi.

7-bob. Tanlovga ijodiy ishlarni taqdim etish tartibi va

baholash mezonlari

15. Tanlov uchun ijodiy ishlar elektron shaklda O‘zbekiston Respublikasi Xalq ta’limi vazirligining telegram ijtimoiy tarmog‘ining 5tashabbus_uyimizda sahifasida #mumtozadabiyot xeshtegi ostida taqdim etiladi va g‘oliblar www.uzedu.uz saytiga joylashtiriladi.

16. @5tashabbus_uyimizda sahifasiga kelib tushgan ijodiy ishlar Hakamlar hay’ati tomonidan baholanadi.

17. Elektron shaklda taqdim etilmagan videoroliklar tanlovda ishtirok etmaydi.

18. Ijodiy ishlar Hakamlar hay’ati tomonidan quyidagi mezonlar asosida 100 ballik tizimda baholanadi:

videorolikda o‘quvchilarni adabiyot faniga va badiiy, mumtoz adabiyotlarni o‘qishga bo‘lgan qiziqishlarini oshirishga qaratilgan mavzuning boyitilganligi

(1-20 ball);

taqdimotda adabiy til me’yorlariga to‘liq rioya etilishi (1-20 ball);

mavzuning amaliyot bilan bog‘langanligi, kreativlik, ishning uslubiy jihatdan o‘ziga xosligi (1-30 ball);

o‘qituvchining so‘z qo‘llash mahorati, adib ijodining o‘ziga xos xususiyatini ochib bera olishi (1-15 ball);

o‘quvchilarning psixofiziologik xususiyatlari inobatga olinganligi, ularda tuyg‘u va tasavvur uyg‘ota olishi (1-15 ball).

8-bob. Tanlov g‘oliblarini aniqlash va rag‘batlantirish

19. Tanlovga taqdim etilgan ijodiy ishlar yuzasidan har bir hudud bo‘yicha g‘olib aniqlanadi. Tanlovga taqdim etilgan ijodiy ishlar orasidan eng yaxshilari Hakamlar hay’ati tavsiyasiga ko‘ra, ovoz berish uchun ijtimoiy tarmoq foydalanuvchilari e’tiboriga havola qilinishi mumkin.

20. Tanlov natijalari Xalq ta’limi vazirligining www.uzedu.uz rasmiy saytida hamda ommaviy axborot vositalarida e’lon qilinadi.

21. Tanlov g‘oliblari tashkilotchilar tomonidan pul mukofoti va maxsus diplom bilan taqdirlanadi.

9-bob. Yakuniy qoidalar

22. Ijodiy ishlar tanlov mavzusiga hamda o‘quv-uslubiy va texnik jihatdan talabga mos kelmasa tanlovga qo‘yilmaydi.

23. Tanlovga taqdim etilgan videorolikning ko‘chirilmaganligiga muallif javobgar hisoblanadi.

24. Tanlovga bir ishtirokchi tomonidan bittadan ortiq ijodiy ish yuborish mumkin emas.

25. Tanlov tashkilotchilari, hamkorlar va homiylar g‘oliblarni rag‘batlantirishning boshqa shakl va usullarini belgilashlari mumkin.
